
Contexto Xeral do curso

O curso que remata caracterizouse pola súa intensidade e a morea de traballo que tivemos que realizar e a improvisación coa que resolvemos moitas situacións debido as ordes e contraordes e á publicación de normativa posteriormente á data na que debería ser aplicada.

Foi un curso cun inicio moi accidentado pola falta de prazas nos servizos complementarios de transporte e comedor , non solventándose esta situación ata o inicio do segundo trimestre. Esta carencia de prazas provocaron mobilizacións de toda a comunidade educativa . 

Por outra banda foi un curso no que o incremento de traballo administrativo foi máis grande que o de todos os anos anteriores... certificacións de titorías, altas e ceses de persoal docente e non docente, incremento de traballo na xestión da gratuidade de libros de texto  nas súas diferentes modalidades: gratuidade solidaria, gratuidade do plurilingüísmo e gratuidade en servizo de préstamo, fondo de acción social, xustificación de contas, avaliación diagnóstica, DRDADI, DRD, DOC, ...

Tamén afectou ao desenvolvemento do PXA as reduccións de profesorado de apoio para atención ao alumnado con NEE que se escolarizou en EI e EP como consecuencia do recorte de plantillas  do curso 10-11.

A todo isto hai que engadir a falla de colaboración case total do concello.

Debido á carga de traballo  de carácter administrativo e organizativo o ED tivo que deixar máis de lado cuestións de carácter pedagóxico.

Unha vez máis hai que deixar constancia das carencias que temos ano tras ano tanto no persoal docente como no persoal de administración e servizos.

Polo número de alumnado matriculado teríamos que ter dúas persoas máis : unha en conserxería e outra na secretaría. 

Temos ademais servizos complementarios de transporte e comedor e a administración non ten  en conta que un CPI ten unha complexidade organizativa a maiores. Todos os procesos que se fan nos centros educativos aquí hai que facelos por duplicado ou triplicado nalgunhas ocasións.

Hai dous inicios de curso, dous remates, tres períodos de matrícula, dúas avaliacións diagnósticas, tres lexislacións diferentes...

Dentro da parte positiva tivemos por primeira vez unha auxiliar de conversa procedente de USA e a súa presenza no centro foi moi positiva tanto para o alumnado como para o profesorado. Cremos que para ela tamén dado que temos confirmación da súa presenza no centro para o curso 2011-2012.

Tamén temos que reflectir a satisfacción de traballar co equipo de profesionais , competentes , entusiastas , participativos , felices... que conforman o persoal docente e non 

docente deste Centro. E tamén a de contar coa colaboración inestimable da ANPA e dunha boa parte do resto da comunidade educativa.

Grazas a todos eles púidose lograr o grao de cumprimento dos obxectivos que a continuación se especifica.


GRAO DE CUMPRIMENTO DOS OBXECTIVOS XERAIS DO CENTRO

1 Prepararnos para pasar no  primeiro trimestre  do curso 2010-2011 a auditoría interna e no terceiro trimestre a de seguimento de AENOR coa finalidade seguir contando coa Certificación.

A principios do segundo trimestre tivo lugar a auditoría interna da que xurdiron 2 non conformidades menores. O día 10 de abril tivo lugar  auditoría de seguimento  de AENOR na que non xurdiron   non conformidades.  

Hai que salientar neste obxectivo a participación e colaboración de todo o Claustro e especialmente a do profesorado que chegou novo este curso e tivo que adaptarse ao sistema de calidade implantado no centro.

E é tamén de destacar o papel desenvolvido polo Responsable de Calidade que a pesares  do importante número de novas incorporacións de definitivos e substitutos que se  produciron este curso , foi quen de cumprir á perfección coa nada fácil tarefa  de continuar coa implantación e o afianzamento do Sistema de Calidade.

Para rematar coa consecución deste obxectivo deixar constancia a escasa colaboración e o pouco interés da Administración Educativa por un proxecto que mellora de maneira significativa a calidade da educación e o funcionamento dos centros docentes.

2 Crear as estruturas necesarias para que se produza unha verdadeira participación educativa.


Levouse a cabo un reparto de horario o máis equilibrado posible para acadar un nivel de participación homoxéneo.


Formáronse grupos de traballo para a dinamización  do Centro: Biblioteca, Dinamización lingüística,  Rede de Centros de Calidade,  

Plan de convivencia,  sección bilingüe en tecnoloxía de  4º de ESO e de plástica en dous grupos de 1º de EP.

No apartado das TIC´s cambiouse a colocación da PDI para dispoñer dunha aula de TIC´s para EI e EP  e concretouse a participación no proxecto ABALAR co despregamento das catro aulas que tiveron un funcionamento cotiá a partires do segundo trimestre.


Constituíronse  tres grupos de traballo en colaboración co CFR : Habilidades artísticas no marco da Educación Especial, Planificación e desenvolvemento do Plan Lector en EI e o Obradoiro ABALAR


Resultou moi complicado establecer o horario específico para o profesorado pertencente aos grupos de dinamización para atención ás actividades, alumnado e outros mestres. En moitas ocasións houbo que recorrer a estas horas para facer gardas.


Si se estableceu horario específico para o profesorado que realizou labores de apoio,  sobre todo en aqueles niveis  máis necesitados , pero tampouco foi suficiente.


No tocante á coordinación tanto vertical como horizontal non se viron cubertas as nosas expectativas; seguimos detectando que algunhas das decisións que se adoptan na  CCP non chegan como deberan aos Ciclos ou aos departamentos .

3 Dotar ao Centro dunha infraestrutura que permita unha administración  informatizada e moderna e segura.


Nas labores administrativas púxose en práctica a Utilización das TIC´s previstas e realizáronse varias xornadas de  formación para o profesorado.


Mantívose actualizada a   páxina WEB, permanece aberta para toda a comunidade educativa e nela publícanse a maioría das actividades que se realizan no centro. 

O profesorado ten tamén  acceso á páxina  e as bases de datos que foron utilizadas para a finalidade que foron creadas. 

Está solicitada  a súa renovación a outra máis moderna e dinámica.

En canto ao Proxecto ABALAR o noso centro foi seleccionado para participar no Proxecto ABALAR da Consellería de Educación e Ordenación Universitaria. Este curso implantouse en catro aulas (dúas de 5º de Primaria e dúas de 1º de ESO).

Equipamento


- Alumnado: Os ultraportátiles para os alumnos son un equipo de tipo tablet PC e táctil, que cumpre funcións de ordenador portátil e lector de documentos electrónicos. Trátase do modelo INVES NOOBI 10, un equipo lixeiro, de tamaño reducido e cunha pantalla TFT LCD rotatoria que evita que os nenos teñan que forzar a vista ou adoptar posturas inadecuadas. Cada alumno ten o seu ordenador. A dotación para os grupos de 5º de Primaria e de 1ºESO foi de 71 ordenadores.


- Profesorado: dotouse cun ordenador para cada unha das catro aulas, para uso do profesorado. Trátase dun portátil HP PROBOOK 4520S, cunhas características técnicas adaptadas ás súas necesidades. Os portátiles forman parte da aula dixital, polo que o profesor ten que utilizar o portátil que lle corresponda segundo a aula na que estea a impartir a clase.


- Armarios de carga: O sistema de carga de portátiles está dotado dun programador que permite configurar o período de carga dos equipos. Isto posibilita programar a carga dos equipos en horario non lectivo. O armario de carga tamén pode ser utilizado como un reforzo multimedia xa que no seu caixón superior dispón, ademais dos mandos de control de carga, a conexión para o sistema multimedia. Adicionalmente, permite obter dúas saídas de audio amplificadas, situadas nos laterais do armario de carga. Así, mediante a combinación de proxector e equipo portátil, o sistema convértese nunha completa estación multimedia desde a que é posible realizar calquera presentación reforzada con capacidades multimedia. O sistema de audio atópase autoamplificado, polo que non é necesario realizar un axuste específico de audio para o control do seu sistema de son. Así pois, para regular o volumen do seu sistema tan só necesita axústar o seu equipo multimedia ata o nivel que considere adecuado.


- Encerado dixital e proxector: O modelo de encerado dixital interactivo con que se dotou aos centros, foi o SMART Board 680V. A súa superficie sensible ao tacto permite manipular todas as aplicacións do ordenador e a tinta dixital actívase cun simple toque do marcador ou cos dedos para facer anotacións sobre imaxes, textos, presentacións ou vídeos. Ademais, o seu Software Interactivo SMART Notebook, permite a consulta de páxinas web e animacións.

O proxector complementará ás pizarras dixitais interactivas. É un proxector Epson EB-440W de distancia ultra-curta que pode proxectar unha imaxe de 70 polgadas nunha pantalla de formato 16/10 a só 16 cm de distancia, polo que resulta perfecto para a aula e consegue eliminar as sombras provocadas por persoas ou obxectos situados diante da pantalla.


-Rede WIFI: A xestión e configuración das redes establecerase directamente dende a Consellería de Educación. Estes puntos de acceso son equipos hardware configurados en redes WIFI e que fan de intermediario entre o ordenador e a rede externa. Así mesmo, permitirán aproveitar as vantaxes das redes de alta velocidade e centralas nos docentes e alumnos.


Contidos educativos


Dotarase ao profesorado, así como ao resto da comunidade educativa de contidos e recursos educativos dixitais.


A plataforma de recursos educativos consta, entre outras, dunha aplicación en contorno web, instalada na rede local de centro educativo. Esta plataforma permite ao profesorado introducir e catalogar materiais educativos dixitais.

Cada usuario ten a opción de personalizar a súa carteira de recursos con materiais do servidor ou de produción propia e compartir o que considere de interese para a súa comunidade educativa.


Os recursos aloxados no servidor están deseñados para que o alumno
participe na súa aprendizaxe utilizando o ordenador ou a pizarra dixital.


Funcionan directamente nos equipos do alumnado a través da Intranet. Pódese facer a busca tendendo a múltiples criterios: ensinanza, nivel educativo,materia, tipo de recurso, tipo de licenza, idioma, palabras clave...Estes recursos teñen a vantaxe de ser aproveitables no tempo xa que non están condicionados pola ferramenta necesaria para o seu uso. Os recursos son de uso libre ou con licenzas Creative Commons para utilizar no traballo co alumnado e proxectos didácticos ou educativos.


Plan de formación ABALAR


O plan de formación ABALAR está desenvolvido pola Consellería de Educación e está dirixida aos coordinadores do Proxecto ABALAR e ao profesorado que imparte clase nas aulas ABALAR, no noso centro, nas aulas de 5º de Primeria e de 1º de ESO.


A formación inicial dos coordinadores Abalar realízase en diferentes fases :


Fase I: O obxectivo principal é coñecer que é a Competencia Dixital, por que é importante ensinar por competencias e, finalmente, que os coordinadores coñezan o funcionamento básico da aula Abalar e a integración de todos os elementos da mesma.


Fase II: Ten por obxectivo da a coñecer os diferentes modelos didácticos (a través de experiencias de boas prácticas que xa foron usadas por outros docentes) para empregar na aula unha nova metodoloxía didáctica baseada no emprego das TIC, e por outra parte, ver como se poden integrar estes novos modelos didácticos no currículo.


Fase III: Xirará arredor do obxectivo de coñecer fontes de recursos dixitais: dende actividades creadas ata experiencias de boas prácticas, pasando por coñecer diferente software para a creación de materiais que permitan a integración das TIC na aula.


A formación inicial do profesorado partícipe nas aulas Abalar foi a través dun curso-obradoiro de 50 horas que se realizou no centro dende o 9 de novembro de 2010 ata o 24 de maio  de 2011.


O obxectivo principal deste curso-obradoiro foi que o profesorado tome conciencia do que é a competencia dixital, coñeza os novos modelos didácticos existentes nos que se empregan as TIC e que levarán a un cambio na metodoloxía didáctica, estude experiencias de boas prácticas na aula utilizando estes novos modelos e, finalmente, que tome contacto cos elementos da aula Abalar para poder empregalos como un recurso máis nas aulas.


O curso-obradoiro foi impartido polo coordinador do Proxecto ABALAR e asistiron todos os profesores que imparten clase en  5º de Primaria e 1º de ESO


Espazo ABALAR


O proxecto ABALAR disporá dun portal propio, "espazo ABALAR", que proporcionará:


Ás familias:


 Información directa do absentismo e seguimento académico dos fillos.


 Comunicación directa e multicanle co profesorado e titores.


 Xestión telemática de todos os trámites relacionados coa educación.


Aos alumnos:


 Teleasistencia aos alumnos con baixas de longa duración, desde a súa
casa ou mesmo desde o hospital.


 Facilidades para o seguimento da actividade escolar a alumnado
discapacitado.


 Ferramentas e mecanismos para o acceso aos materiais, e recursos
para a actividade escolar no centro educativo dixital.

Aos profesores:


 Facilitará información sobre as características e servizos que ofrecen os
centros docentes.


 Facilitará novas canles de comunicación entre pais, profesores,
dirección e alumnos.


 Integrará as ferramentas e servizos de apoio á actividade docente: aulas
virtuais, sistemas de videoconferencia, repositorios de contidos
educativos.


Ás ANPAS:


Porá a disposición de cada unha das ANPAS dos centros educativos un portal
onde desenvolver e dar a coñecer as súas actividades.


 Será un contorno colaborativo que proporcionará ferramentas e servizos
para o desenvolvemento das súas actividades: xestión documental,
difusión de noticias e notificacións, xestión de comunidades de pais,
ferramentas de apoio á xestión de actividades e foros e espazos de
traballo.

4 Animar tanto ao alumnado coma ao profesorado a participar  activamente nas actividades Extraescolares e complementarias .

Ademais de realizar as actividades complementarias establecidas na PXA, este curso hai que salientar a participación de varios grupos do centro en actividades fóra da nosa comunidade educativa.

O CPI de Atios realizou representacións teatrais en Ferrol e na Casa da Cultura  e o grupo de musica RAPATIOS representou ao Centro no festival  A Mocidade coa Lingua .  

Pódese dicir que demos perfecto cumprimento á parte do noso Cometido que di que queremos somos un centro aberto ao mundo; realizouse un intercambio con alumnado francés e a excursión de 4º de ESO foi a Londres.

O alumnado de 3º de ESO participou no Proxecto LONXANET e redactaron a Carta do Futuro que foi lida nun pleno Municipal e posta en común nunha xornada de convivencia en Carnota , con alumnado doutros centros de Galicia e  , a través de videoconferencia, con alumnado de Arxentina.

5 Profundar na  dinamización  do uso  da lingua galega.

Púxose en marcha o plan lingüístico e fíxose un gran esforzo por sacar a lingua á comunidade educativa coa organización de concursos, teatro ,grupos musicais, feira de artesanía,...

Tamén queremos deixar constancia neste documento da nosa desconformidade coa política lingüística da Consellería que creou un problema onde non existía e deu un argumento para as poucas persoas  que poden pensar que o feito de aprender o galego na escola pode ser perxudicial. 

Estamos convencidos de que as linguas suman  e queremos que o noso alumnado teña o dominio das máis posibles,  tendo en conta os datos das enquisas para logralo, na escola temos que incidir nas que non se falan na casa : o galego e as linguas estranxeiras.

6  Mellorar as instalacións e procurar a súa conservación e limpeza.

Non foi un ano fácil, o que se conseguiu foi a base de pelexas e enfrontamentos , de facer un seguimento de obras que non é función do centro e de ter que recorrer a empresas externas para demostrar que as instalacións non cumpren co que esixe a lexislación .

Despois da clausura do parque de EI e a retirada dos elementos, a partires do segundo trimestre contamos cun novo parque adaptado á normativa ao que aínda lle falta o acondicionamento das beiras.

Nos radiadores instaláronse reguladores térmicos para reducir o consumo de gasóleo .

Estamos á espera de que se inicie a colocación do resto dos dobres ventanais.

A pista non reúne os requisitos de seguridade mínimos e, de non repararse no verán, non poderá utilizarse no vindeiro curso.

En canto á limpeza seguimos insistindo en que non é suficiente o tempo que as traballadoras teñen asignado e que se necesita alguén durante a xornada para facer unha limpeza de baños a media mañá.

7 Elaborar unha programación de Atención Educativa para todos os niveis que se imparten no CPI.

Fíxose en ESO pero está pendente en EI e EP.

8 Incrementar o noso compromiso medioambiental.

Realizamos as  recollidas que estaban previstas na programación incrementando a de consumibles de impresoras.

Nas pilas seguimos chocamos co Concello ... a pesares  da nosa insistencia aínda non logramos que pasen a retirar as pilas acumuladas...levámoslles parte delas ao concello cando fomos ao pleno ler a Carta do Futuro e comprometéronse a recoller o resto; aínda seguen aquí.

O alumando de 6º de EP foi o encargado da recollida e almacenaxe do aluminio.

Iniciamos unha campaña de compostaxe  con catro composteiros , contando coa colaboración do Concello que nolos proporcionou e de ADEGA que fixo a parte de formación e seguimento

Presentouse un proxecto para participar en VOZ NATURA que foi seleccionado e que desenvolveremos no próximo curso coa colaboración de toda a comunidade educativa.

9 Aumentar o capital simbólico do Centro.

Utilizouse tanto a páxina do  centro como os diferentes medios de comunicación para que a imaxe externa do centro mellore. Ten que seguir mellorando pero as enquisas confirman que imos por bo camiño.

10 Mellorar a competencia lingüística do alumnado e do profesorado.

Incorporouse a auxiliar de conversa, incrementáronse as seccións bilingües a EP , fixéronse intercambios co estranxeiro e  a viaxe de fin de curso a Londres.

11 Regularizar as zonas de escolarización.

Este obxectivo non foi acadado no seu momento, agora , de confirmarse   a supresión da Unitaria de Lago, pódese solucionar o problema .

12 Incrementar o funcionamento da Xunta de Delegados/as.

Conseguiuse algo no terceiro ciclo de EP pero non en ESO. É unha das actividades na que hai que incidir para o vindeiro curso.

13 Dar continuidade aos diferentes proxectos comezados nos cursos pasados e ás actividades propostas polos equipos encargados do seu desenvolvemento.


Nos Proxectos de Biblioteca, Comedor Escolar e Actividades complementarias e extraescolares cumpriuse amplamente o que estaba previsto, se ben os tres se viron afectados negativamente pola carencia de espazos e instalacións. A biblioteca deixou de  estar compartida con audiovisuais pero non hai lugar para colocar debidamente todos os seus recursos,retiráronse as mesas que no eran nada funcionais e , unha vez máis presentamos un proxecto para participar no Plan de Mellora de Bibliotecas. Esta vez conseguímolo e somos un dos 83 centros seleccionados en toda Galicia  e para o vindeiro curso contaremos con 6300,00 € para mellorar a súa dotación e as súas instalacións. 


As actividades complementarias víronse deslucidas en case todas as  ocasións pola falta dun lugar axeitado para realizalas.


O comedor quédase pequeno hai máis demanda de prazas das que podemos atender, a pesares das mobilizacións e das insistentes peticións aínda non logramos o cambio de categoría. Si que conseguimos o incremento de persoal da cociña coa creación de unha praza máis de axudante de cociña.


 PROXECTOS REALIZADOS:

· Denominación de Orixe

· Somos ó que comemos

· Concurso de receitas tradicionais

· Apoio e solidariedade cos produtores de cogombros


Sería un gran logro para o curso próximo traballar con outros departamentos do colexio como música, ciencias, biblioteca, etc.


ALUMNADO


Coa nova distribución de comensais por idade logrouse que os nenos de E.I. (un promedio de 30 diarios) estiveron mellor atendidos. 
Entrando ás 14:30 hs logramos que se retiraran ás 15:20 hs cando hai máis usuarios.


Non resultou satisfactoriamente  o resto de distribucións  do alumnado de Primaria porque: 


a) ó estar por idades os de primeiro ciclo hai que dedicarlles un tempo maior para que podan comer, algún non saben cortar os alimentos ó que significou que unha coidadora para 30 nenos non daba feito. 


b) o resto de nenos sería conveniente mesturaralos para lograr un mellor comportamento.


Con respecto ó comportamento en xeral habería que idear una serie de pautas a seguir para o alumno que reiteradas veces non cumpre as normas. Informando ós nenos as normas do comedor como facemos habitualmente e as consecuencias que isto levaría de non adaptarse a elas.


DISTRIBUCIÓN DO COMEDOR:


Foi positiva a colocación de mesas cada 10 alumnos logrando que couberan case 200 usuarios os xoves.


Para o próximo curso habería que ver a posibilidade de ubicar a Infantil máis cerca da cociña.


Colocar o alumnado da E.S.O noutro sector, por exemplo do mesmo lado que Infantil. Cando eles entran ás 15:05 hs, os pequenos xa están comendo o segundo prato e así o corredor estaría libre.


COIDADORAS:


Fóronse corrixindo erros durante o curso, pero non  se logrou traballar en equipo como noutros cursos.


Non todas traballan co mesmo rendemento, ó que leva a sobrecargar de tarefas ó resto do equipo.


COCIÑA:


O persoal da cociña implicouse plenamente en todos os proxectos realizados.


Sería convínte axilizar o momento de servir a comida coas bandexas xa servidas e contando con dúas persoas do persoal de cociña para entregar os alimentos.

Valdoviño, a 29 de xuño de 2011.

